
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                                      নম্বর :  ৩৮০৮
আন্তজার্তিক যুব দিবস ২০২১ উদ্‌যাপন

ঢাকা, ২৮ শ্রাবণ (১২ আগস্ট):   


যুব ও ক্রীড়া মন্ত্রণালয়ের  উদ্যোগে প্রতিবছরের ন্যায় এ বছরও যথাযোগ্য মর্যাদায় নানা কর্মসূচির মধ্যে দিয়ে  আন্তজার্তিক যুব দিবস ২০২১ উদ্‌যাপিত হয়েছে।  এ বছর দিবসটির প্রতিপাদ্য  “খাদ্য ব্যবস্থার পরিবর্তন: মানবজাতি ও বিশ্ব স্বাস্থ্যের জন্য যুবদের উদ্ভাবন”। 


আজ  যুব উন্নয়ন অধিদপ্তর কর্তৃক  এক ভার্চুয়াল আলোচনা সভা অনুষ্ঠিত হয়েছে ।  অনুষ্ঠানে যুব ও ক্রীড়া  প্রতিমন্ত্রী  মোঃ জাহিদ আহসান রাসেল প্রধান অতিথি হিসেবে জুম প্ল্যাটফর্মে উপস্থিত ছিলেন ।  যুব উন্নয়ন অধিদপ্তরের মহাপরিচালক  মোঃ আজহারুল ইসলাম খানের সভাপতিত্বে অনুষ্ঠানে   যুব ও ক্রীড়া মন্ত্রণালয়ের সিনিয়র সচিব মোঃ আখতার হোসেন এবং UNFPA, বাংলাদেশ এর রিপ্রেজেন্টেটিভ ড. আসা টরকেলসন  বিশেষ অতিথি হিসেবে উপস্থিত ছিলেন ।  


প্রধান অতিথির বক্তব্যে যুব ও ক্রীড়া প্রতিমন্ত্রী বলেন, অসীম সাহসী, সৃজনশীল ও সম্ভাবনাময় যুবসমাজ যুগ যুগ ধরে উন্নয়নের কেন্দ্রবিন্দু হিসেবে ভূমিকা পালন করছে। তাই SDG বা টেকসই অভীষ্ট উন্নয়ন লক্ষ্যমাত্রা অর্জন, খাদ্য পবির্তন ব্যবস্থায় (Transforming Food System) এবং কোভিড-১৯ সংক্রমণ উত্তরণসহ বিশ্ব স্বাস্থ্য সংরক্ষণে যুবদের ভূমিকা অগ্রগন্য। 


দেশের যুবসমাজকে দক্ষ জনশক্তিতে রূপান্তরের লক্ষ্যে সরকারের গৃহীত নানা কর্মসূচির বর্ণনা দিয়ে প্রতিমন্ত্রী বলেন, আমরা ইতিমধ্যে ৬৪ লাখ যুবককে বিভিন্ন ট্রেডে আধুনিক ও যুগোপযোগী প্রশিক্ষণ দিয়েছি, যাদের মধ্যে প্রায় ২৪ লাখ যুব আত্মকর্মসংস্থান সৃষ্টির মাধ্যমে দেশের অর্থনীতিতে গুরুত্বপূর্ণ অবদান রাখছে। প্রশিক্ষিত যুবদের উদ্যোক্তা হিসেবে প্রতিষ্ঠা করতে বিনা জামানতে  ২১ বিলিয়ন টাকা প্রদান করা হয়েছে।  দেশের প্রতিটি উপজেলায় ধাপে ধাপে  ন্যাশনাল সার্ভিস কর্মসূচি বাস্তবায়িত হচ্ছে । 


দিবসটি উদ্‌যাপন উপলক্ষ্যে যুব উন্নয়ন অধিদপ্তর কর্তৃক দেশব্যাপী আলোচনা সভা, যুব সংগঠনের নিবন্ধন সনদ বিতরণ বৃক্ষরোপণ ইত্যাদি কর্মসূচি গ্রহণ করা হয়েছে। 
#

 

আরিফ/নাইচ/রফিকুল/আব্বাস/২০২১/২২০০ ঘণ্টা
তথ্যবিবরণী                                                                                                             নম্বর :  ৩৮০৭
 

খোকা থেকে বঙ্গবন্ধু বানানোর নেপথ্যে কারিগর ছিলেন বঙ্গমাতাই

                                                 --শিক্ষামন্ত্রী ডা.দীপু মনি

ঢাকা,২৮ শ্রাবণ (১২ আগস্ট):   


শিক্ষামন্ত্রী ও আওয়ামী লীগের যুগ্ম সাধারণ সম্পাদক ডা.দীপু মনি বলেছেন, আগে বঙ্গমাতা শেখ ফজিলাতুন নেছা মুজিবকে জানার তেমন চর্চাই ছিল না। অথচ খোকা থেকে বঙ্গবন্ধু হয়ে উঠার সকল সংগ্রামের নেপথ্যে যে ভূমিকা রেখেছিলেন তিনি বঙ্গমাতা শেখ ফজিলাতুন নেছা মুজিব। বঙ্গবন্ধু তাঁর জীবনের ৪০ ভাগ সময় জেলে,  ৪৮ ভাগ সময় সাংগঠনিক কাজে এবং মাত্র ১২ ভাগ সময় পরিবারে কাটিয়েছেন। বঙ্গমাতা বঙ্গবন্ধুর অবর্তমানে সংসার চালিয়েছেন, বঙ্গবন্ধুর মামলা চালিয়েছেন, পাশাপাশি পুরো আওয়ামী লীগই ছিল বঙ্গমাতার পরিবার। ইতিহাসের খুব গুরুত্বপূর্ণ সময়ে বঙ্গমাতার ভূমিকা ছিল অত্যন্ত গুরুত্বপূর্ণ।

মন্ত্রী আজ রাজধানীর ২৩ বঙ্গবন্ধু এভিনিউতে বাংলার মহীয়সী নারী বেগম ফজিলাতুন নেছা মুজিবের ৯১তম জন্মবার্ষিকী উপলক্ষ্যে বাংলাদেশ মহিলা আওয়ামী লীগের আয়োজনে অসহায় প্রতিবন্ধীদের মাঝে হুইল চেয়ার বিতরণ অনুষ্ঠানে প্রধান অতিথির বক্তব্যে একথা বলেন।

মন্ত্রী বলেন, বঙ্গবন্ধুকে সপরিবারে হত্যার ঘটনাকে সামাজিক ভাবে বৈধতা দেয়ার জন্য দশকের পর দশক অপ্রপ্রচার চালানো হয়েছিল। ঘাতকেরা জানত বঙ্গবন্ধু কোন ব্যক্তি নয় তিনি একটি আদর্শ। তারা এই হত্যাকাণ্ডের মাধ্যমে শুধু সরকার পতনই নয় বাংলাদেশ নামক রাষ্ট্রের চরিত্রকে পাল্টে ফেলার চেষ্টা করেছিলেন। তারা বাংলাদেশকে পাকিস্তানি স্টাইলের একটি সাম্প্রদায়িক রাষ্ট্র বানাতে চেয়েছিলেন। তাই তারা বঙ্গবন্ধুকে নির্বংশ করতে চেয়েছিল। ঘাতকদের সকল ষঢ়যন্ত্রকে মিথ্যা প্রমাণ করে বঙ্গবন্ধু কন্যা প্রধানমন্ত্রী শেখ হাসিনা আজ  বাংলাদেশকে সারা বিশ্বে উন্নয়নের মডেল হিসেবে পরিচিত করিয়েছেন। 

বাংলাদেশ মহিলা আওয়ামী লীগের সভাপতি আলহাজ সাফিয়া খাতুনের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন স্বরাষ্ট্রমন্ত্রী বীর মুক্তিযোদ্ধা আসাদুজ্জামান খান কামাল, প্রধান মন্ত্রীর বিশেষ সহকারী বিপ্লব বড়ুয়া প্রমুখ।
#

 

খায়ের/নাইচ/রফিকুল/আব্বাস/২০২১/২১৩৮ ঘণ্টা
তথ্যবিবরণী                                                                                                  নম্বর :  ৩৮০৬
 

ঢাকা বিভাগে সরকারের মানবিক সহায়তার ত্রাণ বিতরণ অব্যাহত

ঢাকা,২৮ শ্রাবণ (১২ আগস্ট):   


করোনা ভাইরাস মহামারি পরিস্থিতিতে  মানবিক সহায়তা হিসেবে  সরকারের পক্ষ হতে গতকাল ঢাকা বিভাগের বিভিন্ন জেলায় এ কার্যক্রম পরিচালিত হয়েছে।


নরসিংদী  জেলায় ত্রাণ হিসেবে  নগদ এক লাখ, ৩৭ হাজার ৫ শত টাকা,  ১২৬.৫০০ মে.টন চাল এবং  ভিজিএফ কার্ডের ১৩৭৬.৫৯০ মে.টন চাল বিতরণ করা হয়। এছাড়া ৩৩৩ কলের মাধ্যমে ১০৬৬টি পরিবার ও ৫৩৩০ জনকে  আর্থিক সহায়তা প্রদান করা হয়। 


গোপালগঞ্জ জেলায় ত্রাণ হিসেবে  ১০ লাখ টাকা নগদ এবং  ১৮৯.৮৪০ মে.টন চাল বিতরণ করা হয়। এছাড়া ভিজিএফ কার্ডের মাধ্যমে, ৮৯৩.৬৩ মে.টন চাল বিতরণ করা হয়। ৩৩৩ কলের মাধ্যমে ১৮৬০ টি পরিবার এবং ৮৩৭০ জনের মধ্যে ত্রাণ সামগ্রী বিতরণ করা হয়। 


শরীয়তপুর জেলায়  ত্রাণ হিসেবে নগদ ২ লাখ ২৫ হাজার টাকা এবং ৪৭২ জনকে  ৪৭২ প্যাকেট  ত্রাণ সামগ্রী  বিতরণ করা হয়। 


মুন্সিগঞ্জ  জেলায়  ত্রাণ হিসেবে নগদ ৮ লাখ টাকা এবং ১১৯.০০ মে.টন চাল, ভিজিএফ কার্ডের মাধ্যমে ৬২৩.১৫০মে. টন চাল এবং ৩৩৩ কলের মাধ্যমে ৫৮ টি পরিবার এবং ২৩২ জন লোককে আর্থিক সহায়তা প্রদান করা হয়।


কিশোরগঞ্জ জেলায় ত্রাণ হিসেবে ২৩ লাখ ২৫ হাজার টাকা নগদ এবং ৩২১০০০ মে. টন চাল বিতরণ করা হয়। এছাড়া ভিজিএফ কার্ডের মাধ্যমে ১১০০৩১০ মে. টন চাল বিতরণ করা হয়। ৩৩৩ কলের মাধ্যমে ৪৮২টি পরিবার ও ২৪১০ জনকে আর্থিক সহায়তা প্রদান করা হয়।


সংশ্লিষ্ট  জেলার  জেলা তথ্য অফিস সমূহ ঢাকা বিভাগীয়  তথ্য অফিসের মাধ্যমে  এসব তথ্য জানিয়েছে।

#

 

আনোয়ার/নাইচ/রফিকুল/আব্বাস/২০২১/২১১৫ ঘণ্টা
তথ্যবিবরণী                                                                                                   নম্বর :  ৩৮০৫
 

মমেক হাসপাতালে অদ্যাবধি
৫ হাজার ৯৫৬ সিলিন্ডার অক্সিজেন প্রদান করেছেন সংস্কৃতি প্রতিমন্ত্রী

ময়মনসিংহ, ২৮ শ্রাবণ (১২ আগস্ট):   


ময়মনসিংহ মেডিকেল কলেজ (মমেক) হাসপাতালের করোনা রোগীদের জরুরি চিকিৎসা সেবার সুবিধার্থে ব্যক্তিগত উদ্যোগে আজ ৪৫৬টি-সহ অদ্যাবধি সর্বমোট ৫ হাজার ৯৫৬ সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ ।


মমেক হাসপাতালে আগামীকাল সরবরাহের জন্য অন্যান্য দিনের ন্যায় আজও অক্সিজেন সিলিন্ডার রিফিলের কাজ চলমান রয়েছে।


উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 

#

 

ফয়সল/নাইচ/রফিকুল/আব্বাস/২০২১/২১০৪ ঘণ্টা
তথ্যবিবরণী                                                                                                 নম্বর :  ৩৮০৪
 

কোভিড-১৯ সংক্রান্ত সর্বশেষ প্রতিবেদন
 

ঢাকা,২৮ শ্রাবণ (১২ আগস্ট):   

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৪৫ হাজার ৭৮ জনের নমুনা পরীক্ষা করে ১০ হাজার ১২৬ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৩ লাখ ৯৬ হাজার ৮৬৮ জন। 

 

            গত ২৪ ঘণ্টায় ২১৫ জন-সহ এ পর্যন্ত ২৩ হাজার ৬১৩ জন এ রোগে মৃত্যুবরণ করেছেন।

 

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১২ লাখ ৬২ হাজার ৬৫ জন।

 

#

তথ্যবিবরণী                                               
                                                   নম্বর : ৩৮০৩

বাংলাদেশ বিমান বাহিনী ও ডিজিটাল নিরাপত্তা এজেন্সি এবং বিজিডি ই-গভ সার্ট এর মধ্যে সাইবার নিরাপত্তা বিষয়ে সমঝোতা স্মারক স্বাক্ষর
ঢাকা,২৮ শ্রাবণ (১২ আগষ্ট):  

সাইবার নিরাপত্তা বিষয়ে পারস্পরিক সহযোগিতার লক্ষ্যে ডিজিটাল নিরাপত্তা এজেন্সি, বাংলাদেশ কম্পিউটার কাউন্সিল ও বাংলাদেশ বিমান বাহিনীর আওতাধীন সাইবার ওয়ারফেয়ার এন্ড ইনফরমেশন টেকনোলজি পরিদপ্তরের মধ্যে এক ত্রি-পক্ষীয় সমঝোতা স্মারক (এমওইউ) স্বাক্ষর হয়। 


উক্ত অনুষ্ঠানে তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক প্রধান অতিথি হিসেবে উপস্থিত ছিলেন। 

সমঝোতা স্মারকে স্বাক্ষর করেন ডিজিটাল নিরাপত্তা এজেন্সির পরিচালক (প্রশাসন ও অর্থ) মোঃ আবদুস সাত্তার সরকার, বিজিডি ই-গভ সার্টের পরিচালক তারেক এম. বরকতউল্লাহ এবং বাংলাদেশ বিমান বাহিনীর সাইবার ওয়ারফেয়ার ও তথ্যপ্রযুক্তি অধিদপ্তরের পরিচালক এয়ার কমোডর মোঃ তৌহিদুল ইসলাম।


এ উপলক্ষে প্রধান অতিথির বক্তৃতায় আইসিটি প্রতিমন্ত্রী বলেন সাইবার নিরাপত্তা নিশ্চিত করা একক ব্যক্তি বা প্রতিষ্ঠানের পক্ষে সম্ভব নয়। এ জন্য প্রয়োজন সম্মিলিত প্রচেষ্টা। তিনি ব্যক্তিগত ও প্রাতিষ্ঠানিক সচেতনতার ওপর গুরুত্বারোপ করেন। তিনি বলেন, ডিজিটাল নিরাপত্তা এজেন্সির বিজিডি ই-গভ সার্ট সাইবার সুরক্ষায় কাজ করছে। এ টিমকে আরো বেশি শক্তিশালী করা হচ্ছে। তিনি বলেন  বাংলাদেশ ব্যাংক, এনআইডি এবং পাসপোর্টের মত ২৭টি গুরুত্বপূর্ণ তথ্য পরিকাঠামো চিহ্নিত করা হয়েছে (ক্রিটিক্যাল ইনফরমেশন ইনফ্রাস্ট্রাচার আইডেন্টিফাই)। এই সকল পরিকাঠামো সুরক্ষায় আইসিটি বিভাগ কাজ করছে। 


তিনি বলেন, সাইবার নিরাপত্তায় তথ্যের আদান-প্রদান এবং ঝুঁকি এড়াতে ডিজিটাল নিরাপত্তা এজেন্সি, বাংলাদেশ কম্পিউটার কাউন্সিল ও বাংলাদেশ বিমান বাহিনী এক হয়ে কাজ করলে আরো ভাল সুফল পাওয়া যাবে। তিনি প্রতিনিয়ত একটা মহল সাইবার হামলা চালিয়ে যাচ্ছে উল্লেখ করে বলেন করোনা টিকা কার্যক্রম ‘সুরক্ষা’ অ্যাপ যাতে বন্ধ হয়ে যায় সেজন্য বাহির থেকে সাইবার হামলা বহুবার চালানো হয়েছে। আমাদের সংশ্লিষ্ট অভিজ্ঞ জনবল তা ভালো ভাবেই মোকাবিলা করেছে।

এ সময় অন্যান্যের মধ্যে উপস্থিত ছিলেন আইসিটি বিভাগের সিনিয়র সচিব এন এম জিয়াউল আলম, বাংলাদেশ বিমান বাহিনীর সহকারী প্রধান এয়ার ভাইস মার্শাল মোঃ শফিকুল আলম, ডিজিটাল নিরাপত্তা এজেন্সির মহাপরিচালক মোঃ খায়রুল আমীন এবং বাংলাদেশ কম্পিউটার কাউন্সিলের (বিসিসি) নির্বাহী পরিচালক পার্থ প্রতিম দেব ও সংশ্লিষ্ট কর্মকর্তাবৃন্দ।

#

বঙ্গমাতা ছিলেন স্বাধীনতা সংগ্রামের নির্ভীক সহযাত্রী
                                       --- সমবায় প্রতিমন্ত্রী 

ঢাকা,২৮ শ্রাবণ (১২ আগস্ট):  

পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য বলেছেন, বঙ্গমাতা ছিলেন স্বাধীনতা সংগ্রামের নির্ভীক সহযাত্রী। আমৃত্যু জীবনসঙ্গী হিসেবে পরম মমতায় বঙ্গবন্ধুকে আগলে রেখেছেন তিনি । আবার সহযাত্রী হিসেবেই ১৫ আগস্টে জীবন উৎসর্গ করেছেন। এই মহীয়সী নারীর প্রতি শ্রদ্ধা ও সম্মান অম্লান রাখার জন্য দেশের প্রতিটি উপজেলায় বঙ্গমাতা মহিলা সমবায় সমিতি গঠনের উদ্যোগ গ্রহণ করা হয়েছে।

আজ যশোরের ঝিকরগাছা উপজেলার ফুল বিপণন কেন্দ্রে কোভিড-১৯এ ক্ষতিগ্রস্ত পল্লী উদ্যোক্তা ফুলচাষিদের প্রধানমন্ত্রীর প্রণোদনা ঋণ বিতরণের উদ্বোধনী অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন। অনুষ্ঠানে কোভিড-১৯এ ক্ষতিগ্রস্ত ৭৬জন ফুল চাষিদের মাঝে ৪% সরল সুদে ৭৬ লাখ টাকার চেক বিতরণ করা হয়।

প্রতিমন্ত্রী বলেন, ফুল মানুষের ভক্তি, ভালবাসা, শ্রদ্ধা ও পবিত্রতার প্রতিক। বঙ্গমাতার ৯১তম জন্মদিন উপলক্ষ্যে ফুলচাষিদের প্রণোদনার মাধ্যমে বঙ্গমাতার প্রতি শ্রদ্ধার্ঘ্য অর্পিত হল। বাণিজ্যিকভিত্তিতে ফুলের উৎপাদনে মহিলা উদ্যোক্তাদের অধিকহারে অংশগ্রহণের ওপর গুরুত্বারোপ করেন তিনি। তিনি বলেন, অর্থনৈতিক সমৃদ্ধিই ছিল জাতির পিতার মূল লক্ষ্য।  অর্থনৈতিক মুক্তির জন্য আজীবন সংগ্রাম করে গেছেন। তাঁর ইচ্ছা ছিল বাঙালি জাতি অত্যন্ত মর্যাদার সঙ্গে সারা পৃথিবীতে বিচরণ করবে। জাতির পিতার সেই স্বপ্ন সাধ বাস্তবায়নে সার্বক্ষণিক কাজ করে যাচ্ছেন  প্রধানমন্ত্রী।

যশোর জেলা প্রশাসক মোঃ তমিজুল ইসলাম খানের সভাপতিত্বে অনুষ্ঠানে অন্যান্যের মধ্যে আরো বক্তব্য রাখেন যশোর -২ আসনের সংসদ সদস্য মেজর জেনারেল (অব.) ডাঃ মোঃ নাসির উদ্দীন এমপি, কৃষিবিদ মোঃআবদুল কাদের, ঝিকরগাছা উপজেলা পরিষদের চেয়ারম্যান মনিরুল ইসলাম প্রমুখ।
#

রাষ্ট্রপতি আবদুল হামিদে নিকট রাশিয়া ও জার্মানের রাষ্ট্রদূতের পরিচয়পত্র পেশ

ঢাকা,২৮ শ্রাবণ (১২ আগষ্ট):  


বাংলাদেশে রাশিয়ার নবনিযুক্ত রাষ্ট্রদূত Alexander Vikentyevich MANTISKIY ও জার্মানের নবনিযুক্ত রাষ্ট্রদূত Achim Troster আজ বঙ্গভবনে রাষ্ট্রপতি মোঃ আবদুল হামিদের নিকট পরিচয়পত্র পেশ করেন।

নতুন দূতগণ বঙ্গভবনে এসে পৌঁছলে প্রেসিডেন্ট গার্ড রেজিমেন্টের একটি চৌকস দল তাদের গার্ড অভ্ অনার প্রদান করে।

রাষ্ট্রপতি মোঃ আবদুল হামিদ নবনিযুক্ত রাষ্ট্রদূতদের স্বাগত জানিয়ে বলেন, বাংলাদেশের সাথে রাশিয়া ও জার্মানের সম্পর্ক অত্যন্ত চমৎকার। এ সম্পর্ক বাণিজ্য-বিনিয়োগসহ বিভিন্ন ক্ষেত্রে ক্রমান্বয়ে সম্প্রসারিত হচ্ছে। 


রাষ্ট্রপতি বাংলাদেশের মুক্তিযুদ্ধ ও স্বাধীনতা পরবর্তী যুদ্ধবিধ্বস্ত দেশের অর্থনীতি ও অবকাঠামো পুনর্গঠনে রাশিয়ার সহযোগিতার কথা কৃতজ্ঞতার সাথে স্মরণ করেন। জোরপূর্বক বাস্তুচ্যুত রোহিঙ্গারা বাংলাদেশের জন্য একটি বিরাট সমস্যা উল্লেখ করে রাষ্ট্রপতি রোহিঙ্গাদের স্বদেশ প্রত্যাবর্তনে রাশিয়ার সহযোগিতা কামনা করেন। রাষ্ট্রপতি বাংলাদেশ ও রাশিয়ার মধ্যে বাণিজ্য ও বিনিয়োগের অপার সম্ভাবনাকে কাজে লাগাতে উদ্যোগ নেয়ার জন্য নতুন রাষ্ট্রদূতের প্রতি আহ্বান জানান। বাংলাদেশে রূপপুর পারমাণবিক বিদ্যুৎকেন্দ্র স্থাপনসহ বিভিন্ন প্রকল্পে কারিগরি ও আর্থিক সহযোগিতার জন্য রাশিয়া সরকারকে ধন্যবাদ জানান রাষ্ট্রপতি।

রাষ্ট্রপতি জার্মানের নবনিযুক্ত রাষ্ট্রদূতকে বলেন, জার্মান বাংলাদেশের অন্যতম উন্নয়ন অংশীদার। তিনি বলেন, বাংলাদেশের রপ্তানির অন্যতম গুরুত্বপূর্ণ গন্তব্যস্থল জার্মানি। তৈরি পোশাক, চামড়াজাত পণ্য, হিমায়িত খাদ্যসহ বিভিন্ন খাতে জার্মানির সাথে বাণিজ্য বৃদ্ধির যথেষ্ট সুযোগ রয়েছে। নবনিযুক্ত রাষ্ট্রদূতের দায়িত্ব পালনকালে দু'দেশের মধ্যে বাণিজ্য আরো বৃদ্ধি পাবে বলে রাষ্ট্রপতি আশা করেন। রাষ্ট্রপতি বিশেষ অর্থনৈতিক অঞ্চল, হাইটেক পার্কসহ বিভিন্ন ক্ষেত্রে বিনিয়োগ করতে জার্মান বিনিয়োগকারীদের প্রতি আহ্বান জানান। রোহিঙ্গা ইস্যুতে জার্মানির সহযোগিতার কথা উল্লেখ করে রাষ্ট্রপতি আশা প্রকাশ করেন, রোহিঙ্গাদের স্বদেশ প্রত্যাবর্তনে জার্মান সরকার মিয়ানমারের ওপর চাপ অব্যাহত রাখবে।

নবনিযুক্ত রাষ্ট্রদূতগণ দায়িত্ব পালনে রাষ্ট্রপতির সার্বিক সহযোগিতা কামনা করেন।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, প্রেস সচিব মো: জয়নাল আবেদীন, সচিব (সংযুক্ত) মোঃ ওয়াহিদুল ইসলাম খান ও পররাষ্ট্র সচিব মাসুদ বিন মোমেন এ সময় উপস্থিত ছিলেন।
#

ইমরানুল/নাইচ/রফিকুল/আব্বাস/২০২১/১৯৪৬ ঘণ্টা

তথ্যবিবরণী                                               
                                                    নম্বর : ৩৮০০
সারিয়াকান্দির জামথল-কালিতলা নৌরুটে সি-ট্রাক উদ্বোধন করলেন নৌপরিবহন প্রতিমন্ত্রী

সারিয়াকান্দি (বগুড়া),২৮ শ্রাবণ (১২আগস্ট): 


উত্তরবঙ্গের আর্থসামাজিক ব্যবস্থার উন্নয়নসহ জীবনযাত্রার মানোন্নয়ন এবং যোগাযোগ ব্যবস্থা সহজতর করার লক্ষ্যে বগুড়া জেলার সারিয়াকান্দি উপজেলার জামথল-কালিতলা নৌরুটে যাত্রী সার্ভিস (সি-ট্রাক) চালু করা হয়েছে।


নৌপরিবহন প্রতিমন্ত্রী খালিদ মাহমুদ চৌধুরী আজ বগুড়া জেলার সারিয়াকান্দি উপজেলার জামথলঘাটে যাত্রী সার্ভিসের উদ্বোধন করেন। মতবিনিময় শেষে তিনি সি-ট্রাক যোগে সারিয়াকান্দির কালিতলা ঘাটে পৌঁছেন। কালিতলা ঘাটে তিনি মতবিনিময় সভায় প্রধান অতিথির বক্তব্য রাখেন।


খালিদ মাহমুদ চৌধুরী বলেন, শোককে শক্তিতে রূপান্তরিত করে এক নান্দনিক বাংলাদেশ উপহার দিয়েছেন প্রধানমন্ত্রী দেশরত্ন শেখ হাসিনা। নদী শাসন না, নদী ব্যবস্থাপনার মধ্য দিয়ে নান্দনিক বাংলা গড়ে তুলতে হবে। এর জন্য যমুনা করিডোর প্রকল্প গ্রহণ করা হয়েছে। তিনি বলেন, সারাদেশে ১০ হাজার কিলোমিটার নৌপথ তৈরি নিয়ে ইতোমধ্যে কাজ শুরু হয়েছে। ইতিমধ্যে পায়রা বন্দর এলাকায় নৌবাহিনীর ঘাঁটি তৈরি করা হয়েছে। উন্নয়ন দেখে পৃথিবীর বিভিন্ন দেশ বাংলাদেশে বিনিয়োগ করার জন্য ব্যাপক তৎপরতা শুরু করেছেন। বিভিন্ন বিশেষজ্ঞরা ধারনা করেছিলেন আমাদের দেশে করোনায় কয়েক কোটি লোক মারা যাবে। কিন্তু প্রধানমন্ত্রী শেখ হাসিনার বলিষ্ঠ পদক্ষেপে করোনাকে নিয়ন্ত্রণ করা সম্ভব হয়েছে।


সারিয়াকান্দি-সোনাতলা আসনের সংসদ সদস্য সাহাদারা মান্নানের সভাপতিত্বে মতবিনিময় সভায় বিশেষ অতিথির বক্তব্য রাখেন আওয়ামী লীগের সাংগঠনিক সম্পাদক মাদারগঞ্জ-মেলান্দহ আসনের সংসদ সদস্য মির্জা আজম। এ সময় অন্যান্যে মধ্যে উপস্থিত ছিলেন বগুড়া জেলা আওয়ামী লীগের সভাপতি মজিবর রহমান মজনু, জামালপুর জেলা আওয়ামী লীগের সভাপতি অ্যাডভোকেট বাকি বিল্লাহ, বগুড়া জেলা পরিষদ সদস্য ডা. মকবুল হোসেন, বগুড়া জেলা প্রশাসক জিয়াউল হক এবং বিআইডব্লিউটিএ’র চেয়ারম্যান কমডোর গোলাম সাদেক।

নৌপরিবহন মন্ত্রণালয়ের আওতাধীন বাংলাদেশ অভ্যন্তরীণ নৌপরিবহন কর্পোরেশন (বিআইডব্লিউটিসি)-এর সি-ট্রাক ‘শহিদ আবদুর রব সেরনিয়াবাদ’ দিয়ে মাদারগঞ্জ এবং সারিয়াকান্দী নৌরুটে এ সার্ভিস চালু করা হলো। এ নৌরুটের দূরত্ব ১৬ কিলোমিটার। মাদারগঞ্জ হতে সারিয়াকান্দী যেতে সময় লাগবে ১ ঘণ্টা ৩০ মিনিট। সি-ট্রাকটির যাত্রী ধারণ ক্ষমতা ২০০ জন। যাত্রী প্রতি ভাড়া ১০০ টাকা।

#

জাহাঙ্গীর/নাইচ/রফিকুল/আব্বাস/২০২১/১৯৩০ ঘণ্টা

তথ্যবিবরণী                                               
                                                                     নম্বর : ৩৭৯৯ 

জাতীয় শোক দিবস উপলক্ষ্যে বঙ্গবন্ধুর জন্মশতবার্ষিকী উদ্‌যাপন
জাতীয় কমিটির আলোচনা অনুষ্ঠান টেলিভিশন, অনলাইন ও সামাজিক যোগাযোগ মাধ্যমে প্রচার করা হবে
ঢাকা,২৮ শ্রাবণ (১২ আগস্ট): 


জাতীয় শোক দিবস ২০২১ এবং জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী উপলক্ষ্যে জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদযাপন জাতীয় কমিটির আলোচনা অনুষ্ঠান টেলিভিশন, অনলাইন ও সামাজিক যোগাযোগ মাধ্যমে প্রচার করা হবে। আজ সকালে জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদযাপন জাতীয় বাস্তবায়ন কমিটির ১১তম সভায় এ সিদ্ধান্তের কথা জানানো হয়। কমিটির প্রধান সমন্বয়ক ড. কামাল আবদুল নাসের চৌধুরী এর সঞ্চালনায় ভার্চুয়াল প্ল্যাটফর্মে অনুষ্ঠিত এ সভায় সভাপতিত্ব করেন জাতীয় বাস্তবায়ন কমিটির সভাপতি জাতীয় অধ্যাপক রফিকুল ইসলাম।


সভার শুরুতে সম্প্রতি অস্ট্রেলিয়ার বিপক্ষে “বঙ্গবন্ধু টি-টুয়েন্টি সিরিজ” জয়লাভ করায় বাংলাদেশ জাতীয় ক্রিকেট দলকে অভিনন্দন জ্ঞাপন করা হয়। প্রধান সমন্বয়ক জানান, কমিটির পক্ষ হতে জাতীয় শোক দিবস উপলক্ষ্যে সকল টেলিভিশন চ্যানেল, অনলাইন মিডিয়া এবং সামাজিক যোগাযোগ মাধ্যমে প্রচারের জন্য একটি বিশেষ আলোচনা অনুষ্ঠান ধারণের কাজ শুরু হয়েছে। আলোচনা অনুষ্ঠানের সভাপতি হিসাবে প্রধানমন্ত্রী বঙ্গবন্ধুকন্যা শেখ হাসিনা উপস্থিত থাকতে সদয় সম্মতি জ্ঞাপন করেছেন। আলোচকবৃন্দের মধ্যে থাকবেন সড়ক পরিবহন ও সেতুমন্ত্রী ওবায়দুল কাদের,  বাংলাদেশ বিশ্ববিদ্যালয় মঞ্জুরি কমিশনের প্রাক্তন চেয়ারম্যান অধ্যাপক আব্দুল মান্নান এবং বাংলাদেশ আওয়ামী যুবলীগের চেয়ারম্যান শেখ ফজলে শামস পরশ। আলোচনা অনুষ্ঠানে বঙ্গবন্ধুর জীবন ও কর্মের উপর একটি অডিওভিজুয়াল প্রদর্শন করা হবে। অনুষ্ঠানটি প্রচারের তারিখ ও সময় গণমাধ্যমে যথাসময়ে প্রকাশ করা হবে। সভায় জানানো হয় জাতীয় কমিটির পক্ষ হতে সারাদেশে সরকারি, বেসরকারি ও স্বায়ত্তশাসিত দপ্তর/প্রতিষ্ঠানসমূহে আগস্ট মাসজুড়ে ড্রপডাউন ব্যানার স্থাপনের জন্য ড্রপডাউন ব্যানারের ডিজাইন সরবরাহ করা হয়েছিল এবং এ প্রেক্ষিতে ডিজাইন অনুসরণ করে ড্রপডাউন ব্যানার স্থাপনের জন্য সংশ্লিষ্ট সকলের প্রতি ধন্যবাদ জ্ঞাপন করা হয়। জাতীয় শোক দিবস উপলক্ষ্যে তিনটি ডিজাইনের ৬ লক্ষাধিক বাংলা ও ইংরেজি পোস্টার মুদ্রণ করে তথ্য ও সম্প্রচার মন্ত্রণালয়ের গণযোগাযোগ অধিদপ্তরের মাধ্যমে সারাদেশে এবং পররাষ্ট্র মন্ত্রণালয়ের মাধ্যমে বিদেশস্থ বাংলাদেশ মিশনগুলোর সহায়তায় বিদেশে স্থাপনের জন্য প্রেরণ করা হয়েছে। জাতীয় শোক দিবসে জাতীয় পত্রিকাগুলোর সাথে ২ লক্ষাধিক বিশেষ পোস্টার সরবরাহ করা হবে বলে সভায় জানানো হয়। এ ছাড়া আগামী ডিসেম্বর পর্যন্ত জাতীয় বাস্তবায়ন কমিটির পরিকল্পনা অনুযায়ী বিশেষ দিবসসমূহের কর্মসূচি বাস্তবায়নের বিভিন্ন দিক নিয়ে সভায় বিস্তারিত আলোচনা করা হয়।


সভায় অন্যান্যের মধ্যে মুক্তিযুদ্ধ বিষয়ক মন্ত্রী আ, ক, ম, মোজাম্মেল হক; স্বরাষ্ট্রমন্ত্রী আসাদুজ্জামান খান;  তথ্য ও সম্প্রচার মন্ত্রী ড. হাছান মাহ্‌মুদ; শিক্ষামন্ত্রী ডা. দীপু মনি; সাবেক মন্ত্রী আসাদুজ্জামান নূর; যুব ও ক্রীড়া প্রতিমন্ত্রী মোঃ জাহিদ আহসান রাসেল; তথ্য ও যোগাযোগ প্রযুক্তি বিভাগের প্রতিমন্ত্রী জুনাইদ আহমেদ পলক; জনপ্রশাসন প্রতিমন্ত্রী ফরহাদ হোসেন; সংস্কৃতি বিষয়ক প্রতিমন্ত্রী কে এম খালিদ; শিক্ষা উপমন্ত্রী মহিবুল হাসান চৌধুরী; সংসদ সদস্য আরমা দত্ত; বাংলাদেশ আওয়ামী যুবলীগের চেয়ারম্যান শেখ ফজলে শামস পরশ, লে. কর্নেল কাজী সাজ্জাদ আলী জহির; বীর প্রতীক, জনপ্রশাসন মন্ত্রণালয়ের সিনিয়র সচিব এম আলী আজম; যুব ও ক্রীড়া মন্ত্রণালয়ের সিনিয়র সচিব মো: আখতার হোসেন; গৃহায়ন ও গণপূর্ত মন্ত্রণালয়ের সচিব মোঃ শহীদ উল্লা খন্দকার; মাধ্যমিক ও উচ্চ শিক্ষা বিভাগের সচিব মোঃ মাহবুব হোসেন; ধর্ম সচিব মোঃ নুরুল ইসলাম; তথ্য ও সম্প্রচার সচিব মোঃ মকবুল হোসেন; সংস্কৃতি বিষয়ক সচিব মোঃ আবুল মনসুর; বাংলাদেশ পুলিশের অতিরিক্ত মহাপরিদর্শক (প্রশাসন) ড. মোঃ মইনুর রহমান চৌধুরী; গণপূর্ত বিভাগের প্রধান প্রকৌশলী মোহাম্মদ শামীম আখতার; জননিরাপত্তা বিভাগের অতিরিক্ত সচিব জি এস এম জাফরউল্লাহ; প্রফেসর ড. ফখরুল আলম; প্রফেসর ড. রহমত উল্লাহ; বাংলাদেশ টেলিভিশনের মহাপরিচালক সোহরাব হোসেন; বাংলাদেশ বেতারের মহাপরিচালক আহম্মদ কামরুজ্জামান; বাংলাদেশ শিল্পকলা একাডেমির মহাপরিচালক লিয়াকত আলী লাকী; বাংলা একাডেমির মহাপরিচালক কবি মুহম্মদ নুরুল হুদা এবং জাতীয় বাস্তবায়ন কমিটির কার্যালয়ের কর্মকর্তাবৃন্দ অংশগ্রহণ করেন।
#

আওয়ামী লীগ সরকারের আমলে কেউ না খেয়ে মারা যাবে না

                                                             ---কৃষিমন্ত্রী
ঢাকা,২৮ শ্রাবণ (১২ আগস্ট): 

 
আওয়ামী লীগ সরকারের আমলে কোনদিন দুর্ভিক্ষে বা না খেয়ে কেউ মারা যাবে না বলে মন্তব্য করেছেন কৃষিমন্ত্রী এবং আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক।
মন্ত্রী আজ স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী ও জাতীয় শোক দিবস ২০২১ উপলক্ষ্যে রাজধানীর মোহাম্মদপুর টাউন হলে ‘করোনা মহামারিতে ক্ষতিগ্রস্ত ও অসহায় মানুষের মাঝে খাদ্য সামগ্রী বিতরণ’ অনুষ্ঠানে প্রধান অতিথির বক্তৃতায় এ কথা বলেন। ঢাকা মহানগর উত্তর আওয়ামী লীগ এ অনুষ্ঠান আয়োজন করে। 
বক্তব্যের শুরুতে কৃষিমন্ত্রী ১৫ আগস্টে শহিদ জাতির পিতা বঙ্গবন্ধু শেখ মুজিবুর রহমান ও বঙ্গবন্ধুর পরিবারের শহিদ সদস্যদের প্রতি গভীর শ্রদ্ধা নিবেদন করেন।
মন্ত্রী বলেন, বিএনপির সময় দেশে খাদ্যসংকট লেগেই থাকত। প্রতিবছর আশ্বিন-কার্তিক মাস আসলেই উত্তরবঙ্গে মঙ্গা দেখা দিত। দুর্ভিক্ষ হতো, মানুষ খেতে পেতো না। অথচ প্রধানমন্ত্রী শেখ হাসিনার নেতৃত্বে  আওয়ামী লীগ সরকারের আমলে ২০০৯ সাল থেকে বিগত ১৩ বছরে মানুষ না খেয়ে আছে, খাবারের কষ্ট করছে ও না খেয়ে মানুষ মারা গেছে-তার একটি নজিরও নেই। মন্ত্রী আরো বলেন, আওয়ামী লীগ এমন একটি রাজনৈতিক দল যেটি ক্ষমতায় থাকুক বা না থাকুক, সবসময় মানুষের পাশে থাকে। এ সরকারের আমলে খাদ্য নিরাপত্তায় অভাবনীয় সাফল্য অর্জিত হয়েছে। মানুষের জীবনযাত্রার মান অনেক উন্নত হয়েছে। 
অনুষ্ঠানে আওয়ামী লীগের সাংগঠনিক সম্পাদক অ্যাডভোকেট আফজাল হোসেন, ঢাকা মহানগর উত্তর আওয়ামী লীগের সভাপতি শেখ বজলুর রহমান, সহসভাপতি সাদেক খান এমপি, সাধারণ সম্পাদক এসএম মান্নান কচি, যুগ্ম সাধারণ সম্পাদক মতিউর রহমান, সাংগঠনিক সম্পাদক আজিজুল হক রানা, মোহাম্মদপুর থানা আওয়ামী লীগের সভাপতি এম এ সাত্তার ও সাধারণ সম্পাদক মতিউর রহমান মিয়াচান প্রমুখ বক্তব্য রাখেন।
এফবিসিসিআই’র ওয়েবিনারে কৃষিমন্ত্রী: বঙ্গবন্ধুর রাজনৈতিক জীবনজুড়ে ছিল কৃষি-কৃষকের কল্যাণ ভাবনা
এর আগে সকালে কৃষিমন্ত্রী জাতীয় শোক দিবস ২০২১ উপলক্ষ্যে দেশের শীর্ষ বাণিজ্য সংগঠন এফবিসিসিআই আয়োজিত ‘বঙ্গবন্ধুর কৃষি ভাবনা: আগামীর চ্যালেঞ্জ ও সম্ভাবনা’ শীর্ষক ভার্চুয়াল সেমিনারে প্রধান অতিথি হিসাবে অংশগ্রহণ করেন।
এ সময় কৃষিমন্ত্রী বলেন, জাতির পিতা বঙ্গবন্ধু  শেখ মুজিবুর রহমানের  সারা রাজনৈতিক জীবনজুড়ে কৃষক এবং কৃষির উন্নয়ন ও  কল্যাণ ভাবনা নিবিড়ভাবে কাজ করেছে। তাই বঙ্গবন্ধু স্বাধীনতার পরপরই বাংলার চিরদুঃখী ও নির্যাতিত কৃষক ও চাষির উন্নয়নে যুগান্তকারী সিদ্ধান্ত ও উদ্যোগ গ্রহণ করেন। বঙ্গবন্ধু কৃষি উন্নয়নের যে ভিত্তি রচনা করেছিলেন সেটিকে অনুসরণ করে, সে ভিত্তির ওপর ভর করে, বঙ্গবন্ধু কন্যা প্রধানমন্ত্রী শেখ হাসিনার নেতৃত্বে বর্তমান সরকার ক্রমাগতভাবে কৃষিবান্ধব নীতি গ্রহণ ও তা বাস্তবায়ন করে যাচ্ছে। এর ফলেই কৃষি উৎপাদন ও উন্নয়নে আজ বিস্ময়কর সাফল্য এসেছে।
মন্ত্রী আরো বলেন, কৃষিতে আগামীদিনের চ্যালেঞ্জ হলো কৃষিপণ্যের বিপণন। কৃষিকে লাভজনক ও কৃষকের ন্যায্যমূল্য প্রাপ্তিতে কৃষিপণ্যের বিপণন খুবই গুরুত্বপূর্ণ। দেশে বিদেশে কৃষিপণ্যের বাজার বৃদ্ধি করতে না পারলে কৃষিতে যে উন্নয়ন হয়েছে তা টেকসই হবে না। সেজন্য কৃষি প্রক্রিয়াজাত  ও বাজারজাত বৃদ্ধিতে কৃষিশিল্পায়নে এগিয়ে আসতে হবে।
অন্যান্যের মধ্যে পরিকল্পনা প্রতিমন্ত্রী ড. শামসুল আলম, এফবিসিসিআই’র সভাপতি মোঃ জসিম উদ্দিন, সিনিয়র সহসভাপতি মোস্তফা আজাদ চৌধুরী, গণমাধ্যম ব্যক্তিত্ব শাইখ সিরাজ, প্রাণ-আরএফএলে’র চেয়ারম্যান আহসান খান চৌধুরী, পলিসি রিসার্চ ইনস্টিটিউটের নির্বাহী পরিচালক ড. আহসান এইচ মনসুর প্রমুখ বক্তব্য রাখেন। সেমিনারে মূল প্রবন্ধ উপস্থাপন করেন বাংলাদেশ ব্যাংকের সাবেক গভর্নর ড. আতিউর রহমান। 
#

দিনের আলোর মতো সত্য জিয়াউর রহমান বঙ্গবন্ধু হত্যাকাণ্ডের সঙ্গে জড়িত

                                                                            ---আইনমন্ত্রী
ঢাকা,২৮ শ্রাবণ (১২ আগস্ট): 


আইন, বিচার ও সংসদ বিষয়ক মন্ত্রী  আনিসুল হক বলেছেন, এটা দিনের আলোর মতো সত্য যে জিয়াউর রহমান বঙ্গবন্ধু হত্যাকাণ্ডের সঙ্গে জড়িত। জিয়াউর রহমান যে এই হত্যাকাণ্ডের সঙ্গে জড়িত তার সাক্ষ্য-প্রমাণ কমিশনের মাধ্যমে জনসম্মুখে প্রকাশ করা হবে বলে তিনি জানান ।


আজ গুলশানে নিজ বাস ভবনে সাংবাদিকদের প্রশ্নের জবাবে মন্ত্রী এ কথা বলেন।


মন্ত্রী বলেন, যখন এ মামলার তদন্ত হয় তখন জিয়াউর রহমানকে আসামি করা হয়নি। কারণ তখন তিনি মৃত। মৃত ব্যক্তিকে আসামি করার সুযোগ নেই। বাংলাদেশের আইনে মরণোত্তর সাজা দেয়ার কোনো বিধান নেই।  আইনের বাইরে গিয়ে শুধু তামাশা করার জন্য একজনকে সাজা দেয়া যায় না। কিন্তু এই হত্যাকাণ্ডে যে জিয়াউর রহমান জড়িত সেটার সাক্ষ্য প্রমাণ বঙ্গবন্ধু হত্যাকাণ্ডের কুশিলবদের খুঁজতে কমিশন গঠিত হবে, যার মাধ্যমে জন সম্মুখে  প্রকাশ করা হবে।


বঙ্গবন্ধুর পলাতক খুনিদের ফিরিয়ে এনে আদালতের রায় কার্যকর করার ব্যাপারে শেখ হাসিনার সরকার বদ্ধ পরিকর বলে আইনমন্ত্রী জানান। তিনি বলেন, শুধু তার সরকার নয় আওয়ামী লীগ যতদিন বাংলাদেশে থাকবে, বঙ্গবন্ধুর অনুসারীদের একজন বেঁচে থাকলেও হত্যাকারীদেরকে দেশে ফিরিয়ে এনে আদালতের রায় কার্যকর করা হবে। খুনিদেরকে ফিরিয়ে আনার প্রক্রিয়া চলছে। এ চলমান প্রক্রিয়ার ব্যাপারে বিশদ কিছু বলতে গেলে এ প্রক্রিয়ার কিছু ব্যাঘাত হবে। তবে এই ব্যাপারে সরকারের কোনো শিথিলতা নেই। খুনিদেরকে ফিরিয়ে আনার চেষ্টা সরকার চালিয়ে যাচ্ছে। 


বঙ্গবন্ধু হত্যাকাণ্ডের ষড়যন্ত্রকারীদের চিহ্নিত করতে তদন্ত কমিশন গঠনের বিষয়ে তিনি বলেন, বঙ্গবন্ধু হত্যা মামলার স্বাক্ষ্য প্রমাণ ও আলাপ আলোচনায় এটা স্পষ্ট হয়ে ওঠে যে, যারা হত্যাকাণ্ড ঘটিয়েছিলেন শুধু তারাই এই হত্যাকাণ্ডে জড়িত নয়। এর পিছনে একটা ষড়যন্ত্র আছে এবং সেই ষড়যন্ত্রকারী কারা তাদেরকে অন্ততপক্ষে চিহ্নিত করে দেশের মানুষের কাছে তাদের মুখোশ উন্মোচন করা দরকার।


মন্ত্রী বলেন, এই ষড়যন্ত্রকারীদের চিহ্নিতকরণ প্রক্রিয়া কি হবে তা নিয়ে প্রধানমন্ত্রী শেখ হাসিনার সাথে আলাপ আলোচনা করে একটি কমিশন গঠনের ব্যাপারে সিদ্ধান্ত নেওয়া হয়েছে। কমিশন গঠন করার সিদ্ধান্ত নেওয়ার পর বিগত ৮ মার্চ, ২০২০ থেকে করোনার মহামারি শুরু হয়েছে। করোনা ভাইরাসের প্রাদুর্ভাব শেষ হওয়ার সঙ্গে সঙ্গেই এই কমিশনের রূপরেখা কি হবে, কমিশনের কার্যাবলি কি হবে, কমিশন কাদের দ্বারা গঠিত হবে তা দেশবাসী জানতে পাবেন। 


বঙ্গবন্ধু হত্যাকাণ্ডের পলাতক খুনি মুসলেম উদ্দিন ভারতে পলাতক রয়েছে এমন প্রশ্নের  বিষয়ে মন্ত্রী বলেন, ‘আমরা তা যাচাই বাছাই করে দেখেছি। এখন পর্যন্ত তার কোনো সত্যতা আমরা পাইনি।’
#

রেজাউল/নাইচ/রফিকুল/আব্বাস/২০২১/১৮২৭ ঘণ্টা
তথ্যবিবরণী                                               
                                                       নম্বর : ৩৭৯৫

নিবন্ধিত সকলকে পর্যায়ক্রমে টিকা দেওয়া হবে

                                          ---স্বাস্থ্যমন্ত্রী

ঢাকা,২৮ শ্রাবণ (১২ আগস্ট): 


স্বাস্থ্য ও পরিবার কল্যাণ মন্ত্রী জাহিদ মালেক বলেছেন, ‘দেশে ভ্যাকসিনের ব্যাপক চাহিদার কথা প্রধানমন্ত্রী শেখ হাসিনার কাছে জানালে তিনি দ্রুতই চীনের সিনোফার্মের ছয় কোটি ভ্যাকসিন কেনার ব্যাপারে নির্দেশনা দেন। প্রধানমন্ত্রীর নির্দেশনা অনুযায়ী সেই ছয় কোটি ভ্যাকসিন ক্রয়ের জন্য অর্থ মন্ত্রণালয় সময়মতো টাকা ছাড় দিয়ে অনুমোদন দিয়েছে। এখন ধাপে ধাপে ক্রয়কৃত সিনোফার্মের ছয় কোটি টিকা দেশে আসতে থাকবে। অন্যান্য মাধ্যমেও আমাদের আশানুরূপ কার্যক্রম চলমান রয়েছে। আশা করা যাচ্ছে, দেশে চলমান টিকা কার্যক্রমের গতি চলমানই থাকবে। 


আজ হোটেল ইন্টারকন্টিনেন্টালের গ্রান্ড বল রুমে, সিডিসি ও বাংলাদেশ সোসাইটি অভ্ মেডিসিন কর্তৃক আয়োজিত করোনা ও ডেঙ্গু নিয়ন্ত্রণে করণীয় বিষয়ক সভায় প্রধান অতিথির বক্তব্যে মন্ত্রী এসব কথা বলেন।


এ সময় করোনা নিয়ন্ত্রণ না করতে পারলে সামনে কঠিন চ্যালেঞ্জ মোকাবিলা করতে হবে বলেও মন্তব্য করেন স্বাস্থ্যমন্ত্রী জাহিদ মালেক। তিনি বলেন, করোনা নিয়ন্ত্রণে না রাখতে পারলে দেশের অর্থনীতি ক্ষতিগ্রস্ত হবে, কর্মহীন লোকের সংখ্যা বেড়ে যাবে। এ কারণে এখনই আমাদের করোনা নিয়ন্ত্রণ করা খুব জরুরি।


মন্ত্রী বলেন, পৌনে দুই কোটি মানুষকে টিকা দেয়া হয়েছে। কোটি কোটি লোক নিবন্ধন করেছে। পর্যায়ক্রমে ধারাবাহিকভাবে সবাইকে টিকা দেয়া হবে। তিনি বলেন, ‘করোনার সময় বিরোধী দলের কাউকেই মানুষের পাশে দেখিনি। শুধু টেলিভিশনে বসে সমালোচনা করতে দেখেছি। সমালোচনা করা অনেক সহজ। কাজ করা কঠিন। আজ স্বাস্থ্য বিভাগের ডাক্তারগণ আক্লান্ত পরিশ্রম করে যাচ্ছেন। শুধু করোনার চিকিৎসা নয়, অন্য রোগীর চিকিৎসাও দিচ্ছেন তারা।


ডেঙ্গু যেন না হয় সে বিষয়ে সজাগ থাকতে নাগরিকদের প্রতি আহ্বান জানিয়ে মন্ত্রী আরো বলেন, ‘ডেঙ্গু হলে নিয়ন্ত্রণে স্বাস্থ্য বিভাগ সেবা দেয়ার আপ্রাণ চেষ্টা করবে। তবে ডেঙ্গু যেন না হয় সেজন্য সকলকেই কাজ করতে হবে।’


অনুষ্ঠানে সভাপতিত্ব করেন বাংলাদেশ সোসাইটি অভ্ মেডিসিনের সভাপতি অধ্যাপক ডা. মোহাম্মদ বিল্লাল। অনুষ্ঠানে আরো উপস্থিত ছিলেন স্বাস্থ্য শিক্ষা বিভাগের সচিব আলী নূর, স্বাস্থ্য অধিদপ্তরের মহাপরিচালক আবুল বাশার খুরশীদ আলম, প্রধানমন্ত্রী শেখ হাসিনার ব্যক্তিগত চিকিৎসক অধ্যাপক এ বি এম আব্দুল্লাহ, বিএসএমএমইউ’র ভিসি অধ্যাপক শরফুদ্দিন আহমেদ, স্বাচিপ সভাপতি অধ্যাপক ইকবাল আর্সেনাল, মহাসচিব এম এ আজিজসহ অন্যান্য কর্মকর্তারাগণ। অনুষ্ঠানে মূল প্রবন্ধ তুলে ধরেন বাংলাদেশ মেডিসিন সোসাইটির মহাসচিব অধ্যাপক আহমেদুল কবীর।

#

মাইদুল/নাইচ/রফিকুল/আব্বাস/২০২১/১৮২২ ঘণ্টা
তথ্যবিবরণী                                                                    
                               নম্বর : ৩৭৯৪
প্রবাসী কল্যাণ মন্ত্রীর এপিএস হিসেবে
ভুয়া পরিচয়দানকারী শান্তা চৌধুরী থেকে সতর্ক হওয়ার আহ্বান

ঢাকা,২৮ শ্রাবণ (১২ আগস্ট): 


সকলের অবগতির জন্য জানানো যাচ্ছে যে, শান্তা চৌধুরী (https://www.facebook.com/ santa.chowdhury.75248) নামে একজন নারী ‘প্রবাসী কল্যাণ মন্ত্রীর চুক্তিভিত্তিক এপিএস হিসেবে নিয়োগ পেয়েছে’ মর্মে সামাজিক যোগাযোগ মাধ্যম ফেসবুকে গতকাল একটি পোস্ট দিয়েছে । যা ভিত্তিহীন ও বানোয়াট একটি তথ্য। বিষয়টি মন্ত্রণালয়ের নজরে এসেছে। জনমনে বিভ্রান্তি নিরসনের লক্ষ্যে জানানো যাচ্ছে যে, শান্তা চৌধুরী নামের কাউকে মাননীয় মন্ত্রী চিনেন না এবং তাঁর এপিএস হিসেবে নিয়োগও দেননি।

প্রকৃত পক্ষে, মন্ত্রী মোহাম্মদ রাশেদুজ্জামানকে গত ২৩ অক্টোবর ২০১৯ তারিখে তাঁর এপিএস হিসেবে নিয়োগ দিয়েছেন। তাই এ ব্যাপার কাউকে বিভ্রান্ত না হওয়ার জন্য মন্ত্রী মহোদয়ের পক্ষ থেকে অনুরোধ জানানো হচ্ছে।

শান্তা চৌধুরী কর্তৃক এপিএস হিসেবে ভুয়া পরিচয়দানের বিরুদ্ধে ব্যবস্থা গ্রহণের জন্য প্রবাসী কল্যাণ ও বৈদেশিক কর্মসংস্থান মন্ত্রণালয় থেকে রমনা থানায় আজই একটি সাধারণ ডায়েরি করা হয়েছে।
#

কবীর/নাইচ/রফিকুল/আব্বাস/২০২১/১৮০১ ঘণ্টা
তথ্যবিবরণী                                                                    
                      নম্বর : ৩৭৯৩
যুক্তরাষ্ট্রের বাজারে  তৈরি পোশাক রপ্তানি বৃদ্ধি করতে চায় বাংলাদেশ
    -যুক্তরাষ্ট্রে বাণিজ্য মেলার অনুষ্ঠানে বাণিজ্যমন্ত্রী

ঢাকা,২৮ শ্রাবণ (১২ আগষ্ট): 

মার্কিন যুক্তরাষ্ট্র সফররত বাণিজ্যমন্ত্রী টিপু মুনশি বলেছেন, মার্কিন যুক্তরাষ্ট্রের বাজারে বিশ্বমানের  তৈরি পোশাক রপ্তানি বৃদ্ধি করতে চায় বাংলাদেশ। বিশ্বের মধ্যে তৃতীয় বৃহত্তম তৈরি পোশাক রপ্তানিকারক বাংলাদেশ। বাংলাদেশের তৈরি পোশাকের মান, মূল্য এবং ডিজাইন বিশ্বব্যাপী জনপ্রিয় হচ্ছে, ফলে রপ্তানি বাড়ছে। বাংলাদেশের বর্তমান রপ্তানি আয়ের ৮৩.৫ ভাগ আসে তৈরি পোশাক থেকে। 
বাণিজ্যমন্ত্রী গতকাল মার্কিন যুক্তরাষ্ট্রের ক্যালিফোর্নিয়ার লাস ভেগাস কনভেনশন সেন্টারে অনুষ্ঠিত ‘মেনস এ্যাপারেল গিল্ড ইন ক্যালিফোর্নিয়া’ শীর্ষক বাণিজ্য মেলার সমাপনী অনুষ্ঠানে প্রধান অতিথির বক্তৃতায় এসব কথা বলেন।

মন্ত্রী আরো বলেন, প্রধানমন্ত্রী শেখ হাসিনার নেতৃত্বে বর্তমান সরকার মেড ইন বাংলাদেশকে বিশ্বের কাছে জনপ্রিয় করে তুলে রপ্তানি বাড়াতে জন্য সবধরনের পদক্ষেপ গ্রহণ করেছে। সরকার চলমান কোভিড-১৯ পরিস্থিতিতে তৈরি পোশাক সেক্টরকে প্রনোদনা প্যাকেজের আওতায় আর্থিক সহযোগিতা প্রদান করেছে এবং এ সেক্টরকে স্থিতিশীল রাখতে প্রয়োজনীয় সকল পদক্ষেপ গ্রহণ করেছে। বাংলাদেশের তৈরি পোশাক সেক্টরে প্রায় ৪৫ লাখ শ্রমিক কাজ করছে, এর বেশির ভাগই নারী। নারীর কর্মসংস্থানের ক্ষেত্রে বাংলাদেশের তৈরি পোশাক খাত বিশেষ অবদান রাখছে বলে মন্তব্য করেন বাণিজ্যমন্ত্রী। 
            টিপু মুনশি  বলেন, মার্কিন যুক্তরাষ্ট্রের বাজারে বাংলাদেশ তৈরি পোশাক রপ্তানি বৃদ্ধি করতে বিশেষ উদ্যোগ গ্রহণ করেছে। এজন্য উন্নত মান, নতুন ডিজাইন, গ্রাহকের পছন্দ ইত্যাদি বিবেচনায় নিয়ে কাজ করা হচ্ছে। বর্তমানে বাংলাদেশের তৈরি পোশাক খাতে যুগান্তকারী পরিবর্তন এসেছে এবং টেকসই উন্নয়ন ঘটেছে। বিশ্বের তৈরি পোশাক খাতের বেশিরভাগ গ্রিন ফ্যাক্টরি এখন বাংলাদেশে। নিরাপদ ও কর্মবান্ধব পরিবেশে বাংলাদেশের তৈরি পোশাক খাতের শ্রমিকরা কাজ করছে। তিনি মার্কিন যুক্তরাষ্ট্রের তৈরি পোশাক খাতের ব্যবসায়ীদের বাংলাদেশ সফর করে শ্রমিকদের কাজের পরিবেশ  দেখার আহ্বান জানান। 
মার্কিন যুক্তরাষ্ট্রের ব্যবসায়ীগণ বাংলাদেশের তৈরি পোশাক সেক্টরের কাজের মান, উৎপাদন খরচ, শ্রমিকদের কমপ্লায়েন্স, কাজের পরিবেশ, স্বাস্থ্যসেবা এবং টেকসই উন্নয়নে এগিয়ে যাবার বিষয়ে জানার ব্যাপক আগ্রহ প্রকাশ করেন। তারা বাংলাদেশের সাথে বাণিজ্য ও বিনিয়োগ বৃদ্ধির আগ্রহ প্রকাশ করেন। তৈরি পোশাক বাজারজাতকরণের বিষয়ে তারা সহযোগিতার আশ্বাস দেন।
অনুষ্ঠানে আরো উপস্থিত ছিলেন মার্কিন যুক্তরাষ্ট্রের লস এঞ্জেলস এ বাংলাদেশ কনসাল জেনারেল অফিসের কনসাল জেনারেল এবং কমার্শিয়াল কাউন্সিলর, সফররত বাণিজ্য মন্ত্রণালয়ের অতিরিক্ত সচিব (রপ্তানি) মো. হাফিজুর রহমান, পররাষ্ট্র মন্ত্রণালয়ের পরিচালক সোহেলী সাবরীন, এফবিসিসিআই এর প্রেসিডেন্ট মো. জসিম উদ্দিন, বিজিএমই-এর ভাইস প্রেসিডেন্ট খন্দকার রফিকুল ইসলাম, মার্কিন যুক্তরাষ্ট্রের ব্যবসায়ী বব বার্গ, ইনফর্মা এর কমার্শিয়াল প্রেসিন্টে মিস কেলি হেল্পম্যান, মেলার ইভেন্ড ডিরেক্টর আনড্রেও ডেভিড এবং ব্যবসায়ী ড় সিনদে জে.লিন।
#

লতিফ/পরীক্ষিৎ/শাম্মী/মাসুম/২০২১/১৫৪৫ ঘণ্টা
তথ্যবিবরণী                                                                    
                      নম্বর : ৩৭৯২
জাতীয় শোক দিবস উপলক্ষ্যে সংস্কৃতি বিষয়ক মন্ত্রণালয়ের কর্মসূচি

ঢাকা, ২৮ শ্রাবণ (১২ আগস্ট) :

আগামী ১৫ আগস্ট স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী ও জাতীয় শোক দিবস ২০২১ যথাযথ মর্যাদা ও ভাবগম্ভীর পরিবেশে পালনের লক্ষ্যে সংস্কৃতি বিষয়ক মন্ত্রণালয় ও এর অধীনস্থ দপ্তর-সংস্থাসমূহ নানাবিধ কর্মসূচি গ্রহণ করেছে।


দিবসটি পালন উপলক্ষ্যে সংস্কৃতি বিষয়ক মন্ত্রণালয়ের আওতাধীন সকল দপ্তর ও সংস্থার ভবনে জাতীয় পতাকা অর্ধনমিত রাখা হবে। ধানমণ্ডির ৩২ নম্বর সড়কে বঙ্গবন্ধু স্মৃতি জাদুঘরে জাতির পিতার প্রতিকৃতিতে পুষ্পস্তবক অর্পণ বিষয়ে মন্ত্রিপরিষদ বিভাগ থেকে প্রদত্ত নির্দেশনা অনুযায়ী ব্যবস্থা গ্রহণ করা হবে। এ ছাড়া মন্ত্রণালয় এবং দপ্তর ও সংস্থার দাপ্তরিক ভবনসমূহে, প্রধান কার্যালয় ও আঞ্চলিক কার্যালয়ে ড্রপডাউন ব্যানার স্থাপন করা হবে এবং শহিদদের আত্মার মাগফেরাত কামনায় স্বাস্থ্যবিধি মেনে কোরানখানি ও দোয়া মাহফিল আয়োজন করা হবে।


প্রতি উপজেলা হতে ১০ জন করে অসচ্ছল সংস্কৃতিসেবীকে ২ হাজার ৫০০ টাকা হারে আর্থিক সহায়তা প্রদানের কর্মসূচি হাতে নেয়া হয়েছে।

শোক দিবস উপলক্ষে সংস্কৃতি বিষয়ক মন্ত্রণালয়ের আয়োজনে ও বাংলাদেশ শিল্পকলা একাডেমির সহযোগিতায় 'বঙ্গবন্ধু ও বাংলাদেশ' শীর্ষক অনলাইন চিত্রাঙ্কন প্রতিযোগিতার আয়োজন করা হয়েছে। প্রতিযোগিতায় আবেদনের শেষ তারিখ ১০ সেপ্টেম্বর। এ বিষয়ে  www.moca.gov.bd ও www.shilpakala.gov.bd  ওয়েবসাইটে বিস্তারিত জানা যাবে।


দিবসটি উপলক্ষ্যে সংস্কৃতি বিষয়ক মন্ত্রণালয় বাংলা একাডেমির সহযোগিতায় স্বাস্থ্যবিধি মেনে আগামী ১৭ আগস্ট বা সুবিধাজনক তারিখে আলোচনা সভা, দোয়া মাহফিল ও সাংস্কৃতিক অনুষ্ঠান আয়োজন করবে। আলোচনা সভায় প্রধান অতিথি হিসাবে উপস্থিত থাকবেন সংস্কৃতি বিষয়ক প্রতিমন্ত্রী কে এম খালিদ । সংস্কৃতি বিষয়ক মন্ত্রণালয়ের সচিব মোঃ আবুল মনসুর এর সভাপতিত্বে মূল প্রবন্ধ উপস্থাপন করবেন জাতির পিতা বঙ্গবন্ধু শেখ মুজিবুর রহমান-এর জন্মশতবার্ষিকী উদযাপন জাতীয় বাস্তবায়ন কমিটির প্রধান সমন্বয়ক ড. কামাল আবদুল নাসের চৌধুরী। আলোচনা করবেন বাংলা একাডেমির মহাপরিচালক কবি মুহম্মদ       নূরুল হুদা।


এছাড়া বাংলাদেশ জাতীয় জাদুঘর, বাংলাদেশ শিল্পকলা একাডেমি, বাংলা একাডেমি, গণগ্রন্থাগার অধিদপ্তর, কবি নজরুল ইনস্টিটিউট, প্রত্নতত্ত্ব অধিদপ্তর, আরকাইভস ও গ্রন্থাগার অধিদপ্তর, কপিরাইট অফিস এবং জাতীয় গ্রন্থকেন্দ্র অনলাইনে আলোচনা সভা ও সেমিনার আয়োজন করবে। স্কুল, কলেজ ও বিশ্ববিদ্যালয়ের শিক্ষার্থীদের অংশগ্রহণে বাংলাদেশ জাতীয় জাদুঘর, বাংলাদেশ শিল্পকলা একাডেমি, গণগ্রন্থাগার অধিদপ্তর, বাংলাদেশ লোক ও কারুশিল্প ফাউন্ডেশন, আরকাইভস ও গ্রন্থাগার অধিদপ্তর কর্তৃক অনলাইনভিত্তিক রচনা কুইজ ও চিত্রাঙ্কন প্রতিযোগিতা আয়োজন করবে। 

বাংলাদেশ শিল্পকলা একাডেমি, প্রত্নতত্ত্ব অধিদপ্তর ও জাতীয় গ্রন্থকেন্দ্র কর্তৃক বঙ্গবন্ধু রচিত গ্রন্থসমূহের ওপর অনলাইনভিত্তিক পাঠ পর্যালোচনা ও পাঠচক্র অনুষ্ঠান; বাংলাদেশ শিল্পকলা একাডেমি, কবি নজরুল ইনস্টিটিউট এবং আরকাইভস ও গ্রন্থাগার অধিদপ্তর কর্তৃক ভার্চুয়াল আলোকচিত্র প্রদর্শনী; বাংলাদেশ জাতীয় জাদুঘর কর্তৃক বঙ্গবন্ধুর স্মৃতি নিদর্শন নিয়ে ভার্চুয়াল প্রদর্শনী; বাংলাদেশ শিল্পকলা একাডেমি-সহ সংস্কৃতি বিষয়ক মন্ত্রণালয়ের আওতাধীন বিভিন্ন ক্ষুদ্র নৃগোষ্ঠীর সাংস্কৃতিক প্রতিষ্ঠানসমূহ অনলাইনে সাহিত্য ও সাংস্কৃতিক প্রতিযোগিতা আয়োজন করবে।

#
ফয়সল/পরীক্ষিৎ/শাম্মী/মাসুম/২০২১/১৫৪৫ ঘণ্টা
তথ্যবিবরণী                                                                    
                      নম্বর : ৩৭৯১
পরিবেশমন্ত্রীর সঙ্গে দক্ষিণ কোরিয়ার রাষ্ট্রদূতের সৌজন্য সাক্ষাৎ 
ঢাকা, ২৮ শ্রাবণ (১২ আগস্ট) :


পরিবেশ, বন ও জলবায়ু পরিবর্তন মন্ত্রী মো. শাহাব উদ্দিনের সাথে আজ সৌজন্য সাক্ষাৎ করেছেন বাংলাদেশে নিযুক্ত দক্ষিণ কোরিয়ার রাষ্ট্রদূত লি জ্যাং-কিউন । আজ মন্ত্রণালয়ের সভাকক্ষে অনুষ্ঠিত এ সাক্ষাতকালে তাঁরা জলবায়ু পরিবর্তনের প্রভাব মোকাবিলা, পরিবেশ সংরক্ষণ, নবায়নযোগ্য জ্বালানির ব্যবহার এবং জীববৈচিত্র্য সংরক্ষণসহ বিভিন্ন বিষয়ে একযোগে কাজ করার ব্যাপারে আলোচনা করেন।

পরিবেশমন্ত্রী মো. শাহাব উদ্দিন দক্ষিণ কোরিয়ার রাষ্ট্রদূতকে জানান, প্রধানমন্ত্রী শেখ হাসিনা বর্তমানে ক্লাইমেট ভালনার‌্যাবিলিটি ফোরাম এর সভাপতি হিসেবে দায়িত্ব পালন করছেন। তাছাড়াও গ্লোবাল সেন্টার অব এডাপটেশন এর আঞ্চলিক অফিস ঢাকায় স্থাপনের ফলে এবিষয়ক কাজ পুরোদমে শুরু হয়েছে। বন্ধুপ্রতিম দুদেশের নিজেদের জাতীয় স্বার্থেই পারস্পরিক স্বার্থসংশ্লিষ্ট বিষয়ে কাজ করে যেতে হবে। তিনি বলেন, বর্তমান সরকার জলবায়ু পরিবর্তনের নেতিবাচক প্রভাব মোকাবিলায় প্রতিবছর ৪ বিলিয়ন মার্কিন ডলার ব্যয় করছে এবং পরিবেশ দূষণ বিষয়ে সচেতনতা সৃষ্টিতে প্ল্যানেটরি ইমার্জেন্সি ঘোষণা করেছে । সরকারের এসকল কার্যক্রম বাস্তবায়ন করতে দক্ষিণ কোরিয়ার সহায়তা চান পরিবেশমন্ত্রী।

বাংলাদেশ দক্ষিণ কোরিয়ার অত্যন্ত ঘনিষ্ঠ মিত্র উল্লেখ করে দক্ষিণ কোরিয়ার রাষ্ট্রদূত বলেন, পারস্পরিক সহযোগিতা ও সমঝোতার ভিত্তিতে দু’দেশ আন্তরিকভাবে কাজ করে যাচ্ছে যা ক্রমবর্ধমান গতিতে অব্যাহত থাকবে। কারিগরি শিক্ষা, নবায়নযোগ্য জ্বালানি এবং জলবায়ু পরিবর্তন ইস্যুসহ বিভিন্ন ক্ষেত্রে বাংলাদেশ ও দক্ষিণ কোরিয়া একযোগে কাজ করবে। সৌজন্য সাক্ষাৎকালে দক্ষিণ কোরিয়ার রাষ্ট্রদূত কপ-২৮ আয়োজনে দক্ষিণ কোরিয়াকে বাংলাদেশের সমর্থন দানের বিষয়ে অনুরোধ করেন। তিনি আগামী অক্টোবর মাসে দক্ষিণ কোরিয়ায় অনুষ্ঠিতব্য এশিয়া প্রশান্ত মহাসাগরীয় অঞ্চলের পরিবেশমন্ত্রীদের সম্মেলনে অংশগ্রহণের জন্য পরিবেশমন্ত্রীকে আমন্ত্রণ জানান।

এ সময় পরিবেশ, বন ও জলবায়ু পরিবর্তন মন্ত্রণালয়ের সচিব  মোঃ মোস্তফা কামালসহ মন্ত্রণালয় ও  কোরিয়ান দূতাবাসের ঊর্ধ্বতন কর্মকর্তাগণ উপস্থিত ছিলেন।
#
দীপংকর/পরীক্ষিৎ/শাম্মী/মাসুম/২০২১/১৫৪৪ ঘণ্টা 
 
তথ্যবিবরণী                                                                    
                    নম্বর : ৩৭৯০
জাতীয় শোক দিবস উপলক্ষ্যে ১৫ আগস্ট দেশের সকল ধর্মীয় উপাসনালয়ে বিশেষ প্রার্থনা 
ঢাকা, ২৮ শ্রাবণ (১২ আগস্ট) :


জাতির পিতা বঙ্গবন্ধু শেখ মুজিবুর রহমান এর ৪৬তম শাহাদতবার্ষীকি ও জাতীয় শোক দিবস উপলক্ষ্যে আগামী ১৫ আগস্ট, বা'দ যোহর দেশের সকল মসজিদে বিশেষ দোয়া  ও মোনাজাত অনুষ্ঠিত হবে। এ ছাড়া দেশের অন্যান্য ধর্মীয় উপাসনালয়ে নিজ নিজ ধর্মমতে সুবিধাজনক সময়ে বিশেষ প্রার্থনার আয়োজন করা হবে।


১৯৭৫ সালের ১৫ আগস্ট কালরাতে ঘাতকের ঘৃণ্য  আঘাতে  নির্মমভাবে শহিদ  জাতির পিতা বঙ্গবন্ধু শেখ মুজিবুর রহমান, বঙ্গমাতা শেখ ফজিলাতুন্নেছা মুজিবসহ  বঙ্গবন্ধু  পরিবারের শহিদ  সদস্যবৃন্দ  এবং অন্যান্য সকল শহিদের আত্মার মাগফিরাত ও শান্তি প্রার্থনা করে এই বিশেষ দোয়া-মোনাজাত ও প্রার্থনা অনুষ্ঠিত হবে।


এ সময়   করোনাভাইরাসের ভয়াবহ প্রাদুর্ভাব থেকে বাংলাদেশসহ সারা বিশ্বের সকল মানুষের সুরক্ষা, অসুস্থদের দ্রুত আরোগ্য লাভ, মহামারি পরিস্থিতির দ্রুত  উন্নতি এবং দেশ ও জাতির সার্বিক কল্যাণ কামনা করে  দোয়া ও প্রার্থনা করা হবে। 


এ বিষয়ে আবশ্যক স্বাস্থ্যবিধি ও সামাজিক দূরত্ব মেনে প্রয়োজনীয় ব্যবস্থা গ্রহণ করার জন্য দেশের সকল মসজিদের সম্মানিত খতিব, ইমাম, মুসুল্লিবৃন্দ ও মসজিদ কমিটি এবং অন্যান্য  ধর্মীয় উপাসনালয়ের সংশ্লিষ্ট ব্যক্তিগণকে ধর্ম বিষয়ক মন্ত্রণালয়ের পক্ষ হতে অনুরোধ জানানো হয়েছে ।

#
 

আনোয়ার/পরীক্ষিৎ/শাম্মী/মাসুম/২০২১/১৫৪৪ ঘণ্টা
তথ্যবিবরণী                                                                    
                      নম্বর : ৩৭৮৮
স্টাইল ক্স্যাফ্ট  ও ইয়ং ওয়ান বিডি’র অচলাবস্থার অবসান

ঢাকা, ২৮ শ্রাবণ (১২ আগস্ট) :


গাজীপুরের স্টাইল ক্স্যাফ্ট লিমিটেড এবং ইয়ং ওয়ান বিডি লিঃ গার্মেন্টস এর দীর্ঘদিনের শ্রম অসন্তোষ এবং অচলাবস্থার অবসান হয়েছে। কারখানা চালু হবে আগামী ২৫ আগস্ট। শ্রমিক-কর্মচারীদের বেতনও দেয়া হবে এদিন। 

গতকাল সচিবালয়ে  শ্রম ও কর্মসংস্থান প্রতিমন্ত্রী বেগম মন্নুজান সুফিয়ান এর সভাপতিত্বে অনুষ্ঠিত মালিক-শ্রমিক এবং সরকারের ত্রিপক্ষীয় জরুরি সভায় এ সিদ্ধান্ত গ্রহণ করা হয়।

সভায় সিদ্ধান্ত অনুযায়ী আগামী ২৫ আগস্ট কারখানা খুলে দেয়া হবে। এদিন শ্রমিক এবং কর্মচারীদের জুন মাসের বেতন দেয়া হবে। একই সাথে কর্মচারীদের ২০২০ সালের ডিসেম্বর মাসের বকেয়া বেতন এবং শ্রমিক ও কর্মচারীদের গত ইদুল-আজহার বোনাস দেয়া হবে। আগামী ৫ সেপ্টেম্বর কর্মচারীদের ২০২০ সালের নভেম্বর মাসের বেতন এবং ২৫ সেপ্টেম্বর শ্রমিক ও কর্মচারীদের জুলাই মাসের বেতন দেয়া হবে। ২০ অক্টোবর দেয়া হবে শ্রমিক ও কর্মচারীদের আগস্ট মাসের বেতন এবং কর্মচারীদের মার্চ মাসের বকেয়া বেতন। সিদ্ধান্ত অনুযায়ী এভাবে প্রতি মাসে ৫ দিন করে এগিয়ে শ্রমিক ও কর্মচারীদের বেতন-ভাতা নিয়মিত করবেন কারখানা কর্তৃপক্ষ।


শ্রম প্রতিমন্ত্রীর ঐকান্তিক প্রচেষ্টা এবং মালিক-শ্রমিক প্রতিনিধিদের সহযোগিতায় গাজীপুরের ঐতিহ্যবাহী এ পোশাক কারখানার দীর্ঘদিনের অচলাবস্থার অবসান হয়েছে। আলোচনার মাধ্যমে একটি সফল সিদ্ধান্তে শ্রমিক-মালিক উভয় পক্ষই সন্তোষ প্রকাশ করে। এর মাধ্যমে গার্মেন্টস শিল্পের ঐতিহ্যবাহী কারখানা প্রাণ ফিরে পাবে। দ্রুতই একই মালিকানাধীন পাবলিক লিমিটেড কারখানা দুটি পোশাক রপ্তানিতে গুরুত্বপূর্ণ অবদান রাখতে পারবে বলে সকলে আশা প্রকাশ করেন। 


সভায় শ্রম মন্ত্রণালয়ের সচিব (অতিরিক্ত দায়িত্ব) সাকিউন নাহার বেগম, কলকারখানা ও প্রতিষ্ঠান পরিদর্শন অধিদপ্তরের মহাপরিদর্শক মো নাসির উদ্দীন আহমেদ, শ্রম অধিদপ্তরের মহাপরিচালক গৌতম কুমারসহ বিভিন্ন সংস্থার প্রতিনিধি এবং শ্রমিক সংগঠনের নেতৃবৃন্দ উপস্থিত ছিলেন।
#
আকতারুল/পরীক্ষিৎ/শাম্মী/মাসুম/২০২১/১২১৩ ঘণ্টা

তথ্যবিবরণী                                                                    
                      নম্বর : ৩৭৮৯

১৯ আগস্ট থেকে সকল প্রকার গণপরিবহণ চলাচল করতে পারবে

খুলতে পারবে পর্যটন ও বিনোদন কেন্দ্র 

ঢাকা, ২৮ শ্রাবণ (১২ আগস্ট) :


করোনা ভাইরাস সংক্রমণ প্রতিরোধে যথাযথভাবে স্বাস্থ্যবিধি অনুসরণ করে ১৯ আগস্ট থেকে সড়ক, রেল ও নৌ-পথে সকল প্রকার গণপরিবহন চলাচল করতে পারবে।



আজ মন্ত্রিপরিষদ বিভাগ থেকে এক প্রজ্ঞাপনে এ তথ্য জানানো হয়েছে।


একই সাথে ১৯ শে আগস্ট থেকে পর্যটন কেন্দ্র, রিসোর্ট, কমিউনিটি সেন্টার ও বিনোদন কেন্দ্র আসন সংখ্যার শতকরা ৫০ ভাগ ব্যবহার করে চালু করতে পারবে বলে প্রজ্ঞাপনে উল্লেখ করা হয়।


সকল ক্ষেত্রে মাস্ক পরিধান নিশ্চিত করতে হবে এবং স্বাস্থ্য অধিদপ্তর কর্তৃক প্রণীত স্বাস্থ্যবিধি যথাযথভাবে অনুসরণ করতে হবে। যে কোনো প্রতিষ্ঠানে স্বাস্থ্যবিধি প্রতিপালনে অবহেলা পরিলক্ষিত হলে সংশ্লিষ্ট কর্তৃপক্ষ দায়িত্ব বহন করবে এবং তাদের বিরুদ্ধে আইনগত ব্যবস্থা গ্রহণ করা হবে।


গত ৩ আগস্ট অনুষ্ঠিত কোভিড-১৯ সংক্রমণের পরিস্থিতি পর্যালোচনা সংক্রান্ত আন্তঃমন্ত্রণালয় সভার সিদ্ধান্ত, দেশের আর্থসামাজিক অবস্থা, অর্থনৈতিক কর্মকাণ্ড সচল রাখা এবং সামগ্রিক পরিস্থিতি বিবেচনায় মন্ত্রিপরিষদ বিভাগের ১৩ জুলাই এবং  ৫ ও ৮ আগস্টের স্মারকে বর্ণিত বিধি-নিষেধের অনুবৃত্তিক্রমে মন্ত্রিপরিষদ বিভাগ আজকের এ প্রজ্ঞাপন জারি করে।

#

